
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ

N         –Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 3-Ի ԹԻՎ 1192-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Համաձայն «Իրավական ակտերի մասին» Հայաստանի Հանրապետության օրենքի 70-րդ հոդվածի 1-ին մասի և «Ոստիկանության մասին» Հայաստանի Հանրապետության oրենքի 19-րդ հոդվածի 1-ին մասի 3-րդ կետի՝ Հայաստանի Հանրապետության կառավարությունը ո ր ո շ ու մ  է.
1. Հայաստանի Հանրապետության կառավարության 2010 թվականի սեպտեմբերի 3-ի «Հետախուզվող տրանսպորտային միջոցների հաշվառման կարգը սահմանելու մասին» թիվ 1192-Ն որոշման հավելվածում կատարել հետևյալ փոփոխությունները և լրացումները.
1) 2-րդ կետի 4-րդ ենթակետը շարադրել հետևյալ խմբագրությամբ.
«4) հետախուզվող տրանսպորտային միջոցների քարտադարան (այսուհետ` քարտադարան)` ինֆորմացիոն կենտրոնում գործող թղթային և (կամ) էլեկտրոնային պահոց, որտեղ հավաքվում, մշակվում, համակարգվում ու պահվում է հետախուզվող տրանսպորտային միջոցների մասին տեղեկատվությունը:». 
2) 3-րդ կետը շարադրել հետևյալ խմբագրությամբ.

«3. Տրանսպորտային միջոցը հաշվառման վերցնելու համար հիմք է հանդիսանում քրեական գործով վարույթի ընթացքում տրանսպորտային միջոցի նկատմամբ հետախուզում հայտարարելու վերաբերյալ քրեական հետապնդման մարմնի որոշումը:».
3)  4-րդ կետը շարադրել հետևյալ խմբագրությամբ.
«4. Քրեական հետապնդման մարմինը սույն կարգի 3-րդ կետով նախատեսված որոշումն ընդունելուց հետո ոչ ուշ, քան 3 աշխատանքային օրվա ընթացքում լրացնում է N 1 ձևի քարտը` դասակարգչի համաձայն և ուղարկում ինֆորմացիոն կենտրոն` հետախուզվող տրանսպորտային միջոցը հաշվառման վերցնելու համար:».
4)  8-րդ կետը շարադրել հետևյալ խմբագրությամբ. 
«8. Ինֆորմացիոն կենտրոնը քարտը ստանալուց հետո մեկ աշխատանքային օրվա ընթացքում այն մուտքագրում է քարտադարան:».
5)  10-րդ կետը շարադրել հետևյալ խմբագրությամբ.
«10. Հետախուզվող տրանսպորտային միջոցը հաշվառումից հանելու հիմքերն են`

1) հետախուզվող տրանսպորտային միջոցի հայտնաբերումը.

2) քրեական գործի վարույթի կարճումից հետո դրա արխիվային պահպանման ժամկետը լրանալը.
3) Հայաստանի Հանրապետության քրեական օրենսգրքով նախատեսված հանցավոր արարքի վաղեմության ժամկետի լրանալուց հետո 10 տարի անցնելը, բայց ոչ շուտ, քան քրեական գործի արխիվային պահպանման ժամկետը լրանալը:».
6)  11-րդ կետը շարադրել հետևյալ խմբագրությամբ.
«11. Քրեական հետապնդման մարմինը սույն կարգի 10-րդ կետի 1-ին ենթակետում նախատեսված հիմքի առկայության դեպքում մեկ աշխատանքային օրվա ընթացքում գրություն է ուղարկում ինֆորմացիոն կենտրոն` հետախուզվող տրանսպորտային միջոցը հաշվառումից հանելու համար` նշելով հաշվառումից հանելու հիմքը և ամսաթիվը:».
7) 12-րդ կետը շարադրել հետևյալ խմբագրությամբ.
«12. Ինֆորմացիոն կենտրոնը մեկ աշխատանքային օրվա ընթացքում սույն կարգի 10-րդ կետի 1-ին ենթակետով նախատեսված հիմքի առկայության դեպքում հետախուզվող տրանսպորտային միջոցը հաշվառումից հանում է քրեական հետապնդման մարմնի գրության հիման վրա, իսկ 2-րդ և 3-րդ ենթակետերում նշված հիմքերի առկայության դեպքում` ինքնուրույն:».

8) 14-րդ կետը շարադրել հետևյալ խմբագրությամբ.
«14. Հաշվառումից հանված քարտերը հանվում են քարտադարանից և արխիվացվում են արխիվային գործի մասին Հայաստանի Հանրապետության օրենսդրությամբ սահմանված կարգով:».
9) լրացնել հետևյալ բովանդակությամբ նոր 15-րդ, 16-րդ, 17-րդ և 18-րդ կետեր.
«15. Քարտադարանից անմիջականորեն տեղեկություններ ստանալու իրավունք ունեն` Հայաստանի Հանրապետության Նախագահի աշխատակազմը, Հայաստանի Հանրապետության կառավարության աշխատակազմը, Հայաստանի Հանրապետության կառավարությանն առընթեր Հայաստանի Հանրապետության ոստիկանության (այսուհետ` Հայաստանի Հանրապետության ոստիկանություն) ստորաբաժանումները, Հայաստանի Հանրապետության կառավարությանն առընթեր Հայաստանի Հանրապետության ազգային անվտանգության ծառայությունը, Հայաստանի Հանրապետության պաշտպանության նախարարությունը, Հայաստանի Հանրապետության արդարադատության նախարարությունը, Հայաստանի Հանրապետության ֆինանսների նախարարությունը, Հայաստանի Հանրապետության դատախազությունը, Հայաստանի Հանրապետության հատուկ քննչական ծառայությունը, Հայաստանի Հանրապետության դատարանները: Պետական մյուս մարմինները քարտադարանից կարող են օգտվել Հայաստանի Հանրապետության ոստիկանության տարածքային ստորաբաժանումների միջոցով` օրենքով սահմանված լիազորությունների շրջանակում: Ֆիզիկական և իրավաբանական անձինք քարտադարանից կարող են ստանալ իրենց պատկանող տրանսպորտային միջոցների վերաբերյալ առկա տեղեկատվություն Հայաստանի Հանրապետության ոստիկանության տարածքային ստորաբաժանումների միջոցով: Հայաստանի Հանրապետության ոստիկանության տարածքային ստորաբաժանումները տեղեկատվությունը տրամադրում են պետական մարմինների, իրավաբանական անձանց գրությունները կամ ֆիզիկական անձանց դիմումները ստանալուց հետո` 7 աշխատանքային օրվա ընթացքում:
16. Քարտադարանից տեղեկություններ ստանալու համար հարցումները և դրանց պատասխանները ձևակերպվում են գրությամբ: Քարտադարանից անմիջականորեն տեղեկություններ ստանալու իրավունք ունեցող պետական մարմինների և Հայաստանի Հանրապետության ոստիկանության տարածքային ստորաբաժանումների հարցումներին ինֆորմացիոն կենտրոնը պատասխանում է 3 աշխատանքային oրվա ընթացքում:

17. Հարցումն էլեկտրոնային եղանակով կատարելու դեպքում քարտադարանի ավտոմատացված համակարգը տրամադրվող տեղեկությունը հավաստում է` նշելով տեղեկության տրամադրման ամսաթիվը և ժամը: Հարցման և տրամադրվող տեղեկության մասին տվյալներն էլեկտրոնային եղանակով արձանագրվում և պահվում են Հայաստանի Հանրապետության օրենսդրությամբ սահմանված կարգով: Քարտադարանի ավտոմատացված համակարգից էլեկտրոնային եղանակով տեղեկությունների տրամադրման կարգը հաստատվում է Հայաստանի Հանրապետության ոստիկանության պետի հրամանով:
18. Հետախուզվող տրանսպորտային միջոցների վերաբերյալ քարտադարանում առկա` սույն կարգի N 1 ձևի քարտի 4-ից 17-րդ կետերով նախատեսված տեղեկատվությունը ենթակա է հրապարակման Հայաստանի Հանրապետության ոստիկանության պաշտոնական կայքում:».
	
	06
	տրակտորներ և ինքնագնաց մեքենաներ


10) Ձև N 2-ի 6-րդ կետը լրացնել հետևյալ բովանդակությամբ նոր տողով` 
2. Հայաստանի Հանրապետության կառավարությանն առընթեր Հայաստանի Հանրապետության ոստիկանության պետին` սույն որոշումն ուժի մեջ մտնելուց հետո` եռամսյա ժամկետում, ընդունել սույն որոշման 1-ին կետի 9-րդ ենթակետից բխող հրամանը:
3. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ՎԱՐՉԱՊԵՏ                                                                                 Հ. ԱԲՐԱՀԱՄՅԱՆ
«____» ___________ 2014թ.
                           ք.Երևան
Հ Ի Մ Ն Ա Վ Ո Ր ՈՒ Մ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 3-Ի ԹԻՎ 1192-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը

«Հայաստանի Հանրապետության կառավարության 2010 թվականի սեպտեմբերի 3-ի թիվ 1192-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի նպատակը հետախուզվող տրանսպորտային միջոցների հաշվառման կանոնակարգումն է:

Համաձայն Հայաստանի Հանրապետության կառավարության 03.09.2010թ. թիվ 1192-Ն որոշմամբ հաստատված կարգի` հետախուզվող տրանսպորտային միջոցը հաշվառման է վերցվում քարտի հիման վրա, այնինչ հաշվառման վերցնելու համար հիմք կարող են հանդիսանալ որոշակի իրավաբանական փաստերը: Միաժամանակ, գործող կարգի համաձայն, որպես հետախուզվող տրանսպորտային միջոցները հաշվառումից հանելու հիմք են նախատեսված միայն դրանց հայտնաբերման և քրեական գործի վարույթի կարճման դեպքերը, մինչդեռ անհրաժեշտություն է առաջանում տրանսպորտային միջոցն հաշվառումից հանել քրեական գործի արխիվային ժամկետն անցնելու կապակցությամբ, քանի որ նշված ժամկետից հետո քրեական գործերը ոչնչացվում են: Բացի այդ, գործող որոշմամբ կանոնակարգված չեն քարտադարանից տեղեկություններ ստանալու հետ կապված հարաբերությունները:
2. Առաջարկվող կարգավորման բնույթը
Ներկայացված նախագծով նախատեսվում է հստակեցնել ՀՀ կառավարության 03.09.2010թ. թիվ 1192-Ն որոշմամբ հաստատված կարգով սահմանված` հետախուզվող տրանսպորտային միջոցները հաշվառման վերցնելու և հաշվառումից հանելու հիմքերը: Մասնավորապես` որպես հաշվառման վերցնելու հիմք է նախատեսվում տրանսպորտային միջոցի նկատմամբ հետախուզում հայտարարելու մասին քրեական հետապնդման մարմնի որոշումը: Որպես տրանսպորտային միջոցը հաշվառումից հանելու հիմք է նախատեսվում կարճված քրեական գործի արխիվային պահպանման ժամկետի լրանալը, ինչպես նաև հանցավոր արարքի վաղեմության ժամկետը լրանալուց հետո 10 տարի անցնելը, բայց ոչ շուտ, քան քրեական գործի արխիվային պահպանման ժամկետը լրանալը, քանի որ ՀՀ կառավարության 09.03.06թ. թիվ 351-Ն որոշմամբ տարբեր բնույթի հանցագործություններով քրեական գործերի պահպանման ժամկետները տարբերվում են:

Նախատեսվում է երկարացնել քրեական հետապնդման մարմնի կողմից հաշվառման քարտն ինֆորմացիոն կենտրոն ներկայացնելու ժամկետը` հաշվի առնելով այն հանգամանքը, որ պրակտիկայում փախցրած կամ հափշտակված տրանսպորտային միջոցների մեծ մասը հիմնականում հայտնաբերվում է դրանց հափշտակմանը հաջորդող 1-3 օրվա ընթացքում, քանի որ վերջիններիս մեծամասնությունը հափշտակվում է ոչ թե շահագործման, այլ մասնատելու, սարքավորումները հափշտակելու և իրացնելու նպատակով:

Նախագծով նախատեսվում է ինֆորմացիոն կենտրոնին հնարավորություն ընձեռել համապատասխան հիմքերի առկայության դեպքում հետախուզվող տրանսպորտային միջոցը հաշվառումից հանել ինքնուրույն, ինչը թույլ կտա առավել օպերատիվ կազմակերպել քարտադարանի աշխատանքները: Սահմանվում են հաշվառման վերցնելու և հաշվառումից հանելու ժամկետներ:

Նախագծով կանոնակարգվում են նաև քարտադարանից տեղեկություններ ստանալու հետ կապված հարաբերությունները: Նախատեսվում է քարտադարանից օգտվելու հնարավորություն տալ ֆիզիկական և իրավաբանական անձանց` իրենց պատկանող տրանսպորտային միջոցների մասով, ինչպես նաև պետական մարմիններին: Նախագծով սահմանվում է նաև այն պետական մարմինների շրջանակը, որոնք քարտադարանից կարող են տեղեկություններ ստանալ ոչ թե ոստիկանության տարածքային մարմինների, այլ անմիջապես ինֆորմացիոն կենտրոնի միջոցով: Բացի այդ, նախատեսվում է ներդնել հարցումների կատարման էլեկտրոնային եղանակը, ինչի արդյունքում առավել արագ և օպերատիվ կկազմակերպվի տեղեկատվության տրամադրման գործընթացը:
Նախագծի համաձայն հետախուզվող տրանսպորտային միջոցների վերաբերյալ մի շարք տեղեկություններ կհրապարակվեն` հասանելի դառնալով հանրությանը, ինչն առավել արդյունավետ կդարձնի դրանց հայտնաբերմանն ուղղված աշխատանքները, ինչպես նաև անձինք հնարավորություն կունենան դրանք ձեռք բերելուց առաջ տեղեկություններ ստանալու վերջիններիս իրավական կարգավիճակի մասին:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ ոստիկանության ինֆորմացիոն կենտրոնի և իրավաբանական վարչության կողմից:

4. Ակնկալվող արդյունքը

 Որոշման ընդունման արդյունքում առավել կանոնակարգված և գործնականում առավել արդյունավետ կիրականացվի հետախուզվող տրանսպորտային միջոցների հաշվառման և տեղեկատվության տրամադրման գործընթացը:
ՀՀ    ՈՍՏԻԿԱՆՈՒԹՅՈՒՆ

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 3-Ի ԹԻՎ 1192-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Հայաստանի Հանրապետության կառավարության 2010 թվականի սեպտեմբերի 3-ի թիվ 1192-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման ընդունման կապակցությամբ անհրաժեշտ է ընդունել «Հետախուզվող տրանսպորտային միջոցների քարտադարանի ավտոմատացված համակարգից էլեկտրոնային եղանակով տեղեկությունների տրամադրման կարգը հաստատելու մասին» ՀՀ ոստիկանության պետի հրաման:
Տ Ե Ղ Ե Կ Ա Ն Ք 

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 3-Ի ԹԻՎ 1192-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության կառավարության 2010 թվականի սեպտեմբերի 3-ի թիվ 1192-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:

ՀՀ    ՈՍՏԻԿԱՆՈՒԹՅՈՒՆ

